
Kesinambungan peranan guru Pendidikan Islam (GPI) sebagai ejen perubahan untuk 

mendidik masyarakat dalam konteks pendidikan Islam tidak formal adalah penting bagi 

mendokong aspirasi Falsafah Pendidikan Kebangsaan (FPK) dan Falsafah Pendidikan 

Islam (FPI). Kajian ini bertujuan menentukan tahap faktor individu terpilih iaitu efikasi 

kendiri, pembelajaran berterusan, orientasi matlamat pencapaian, orientasi matlamat 

pembelajaran dan prestasi peranan GPI sebagai ejen perubahan masyarakat. Kajian juga 
ingin menentukan hubungan faktor individu tersebut dengan prestasi peranan serta menilai 

fungsi pembelajaran berterusan sebagai pemboleh ubah pengantara terhadap hubungan 

antara setiap faktor individu dengan prestasi peranan GPI sebagai ejen perubahan 

masyarakat. Peranan GPI sebagai ejen perubahan masyarakat adalah berdasarkan teori 

peranan dan ciri-ciri ejen perubahan berkesan Havelock dan Havelock iaitu sebagai 

pemangkin perubahan, penyelesai masalah, penghubung sumber dan pembantu proses. 

Kajian melibatkan 320 orang GPI yang berkhidmat di sekolah agama swasta termasuk 

sekolah tahfiz di sembilan (9) buah daerah di Selangor. Sampel dipilih menggunakan 

kaedah persampelan rawak berstrata. Data dikumpul dalam beberapa fasa iaitu data untuk 

analisis faktor penerokaan, kajian rintis dan kajian sebenar. Instrumen yang digunakan 

dalam kajian ialah borang soal selidik yang terdiri daripada 66 item dengan nilai 

kebolehpercayaan keseluruhan instrumen ialah .96. Data dianalisis menggunakan perisian 
SPSS v23.0 dan analisis statistik deskriptif digunakan bagi menjelaskan profil demografi 

dan tahap pemboleh ubah kajian manakala statistik inferensi seperti kaedah analisis 

Pemodelan Persamaan Berstruktur (SEM) serta bootstrapping digunakan bagi menguji 

hipotesis dan kesan pengantara pembelajaran berterusan terhadap hubungan setiap faktor 

dengan prestasi peranan. Hasil kajian mendapati tahap efikasi kendiri, pembelajaran 

berterusan, orientasi matlamat pencapaian, orientasi matlamat pembelajaran GPI adalah 

tinggi manakala prestasi peranan GPI sebagai ejen perubahan masyarakat pada tahap 

sederhana. Analisis hubungan antara efikasi kendiri dengan prestasi peranan pula 

menunjukkan hubungan yang positif antara keduanya tetapi lemah dan tidak signifikan. 

Pembelajaran berterusan dan orientasi matlamat pembelajaran pula menunjukkan terdapat 

hubungan yang positif dan signifikan dengan prestasi peranan manakala orientasi 

matlamat pencapaian didapati mempunyai hubungan yang negatif dan tidak signifikan 

dengan prestasi peranan. Amalan pembelajaran berterusan secara individu dan 

berkumpulan pula didapati mampu bertindak sebagai sebagai pengantara kepada 

hubungan antara efikasi kendiri, orientasi matlamat pencapaian dan orientasi matlamat 
pembelajaran dengan prestasi peranan tetapi kesan saiz pengantara adalah berbeza-beza 

bagi setiap pemboleh ubah. Sebagai kesimpulan, kajian ini menunjukkan bahawa efikasi 

kendiri, kombinasi faktor motivasi dalaman iaitu orientasi matlamat pencapaian dan 

orientasi matlamat pembelajaran serta amalan pembelajaran berterusan mampu 

meningkatkan prestasi peranan GPI sebagai ejen perubahan masyarakat dalam usaha 

memperkasa agenda pembangunan negara melalui pengukuhan aspek keagamaan dalam 

konteks pendidikan tidak formal. 

The continuous role of Islamic Education Teachers (IET) as agents of change in 

educating the community in the context of informal Islamic education is important to 

support the aspirations of the National Philosophy of Education (FPK) and the 

Philosophy of Islamic Education (FPI). The aim of this study was to determine the level 

of individual factors selected, namely self-efficacy (SE), continuous learning, 

achievement goal orientation (AGO), learning goal orientation (LGO), and IET’s role 
performance as a community change agent. The study also aimed to determine the 

relationship between these individual factors and the role performance, as well as to 

evaluate the function of continuous learning as a mediating variable on the relationship 

between each individual factor and the role performance of IET as a community change 

agent. IET's role as a community change agent is based on the role theory and the 

characteristics of an effective change agent according to Havelock and Havelock, namely 

as a catalyst, problem solver, resource linker and process helper. The study involved 320 

IETs in private religious schools, including tahfiz schools in nine (9) districts of 

Selangor. Samples were selected using a stratified random sampling method. Data were 

collected in several phases, namely exploratory factor analysis (EFA), pilot study and 

actual study. A 66-item questionnaire with an overall reliability of .96 was used. The 

data obtained through the questionnaire were analysed using SPSS v23.0 and descriptive 
statistics analysis were used to explain the demographic profile and the level of the 

researched variables, while inference statistics, structural equation modelling (SEM) and 

bootstrapping methods were used to test the hypotheses and relationships among the 

variables studied. The results of this study found that the levels of SE, continuous 

learning, AGO and LGO were high while role performance as agents of community 

change among IETs was at a moderate level. Analysis of the relationship between SE 

and role performance revealed a positive but weak and insignificant relationship between 

the two. Continuous learning and LGO showed that there were a positive and significant 

relationship with role performance while AGO was found to have a negative and 

insignificant relationship with role performance. Continuous learning practices was also 

found to act as a mediator to the relationship between SE, AGO and LGO with role 

performance but the effect size of the mediator varied for each variable. In conclusion , 

this study revealed that SE, a combination of internal motivational factors, such as AGO 

and LGO as well as continuous learning practices, can improve the performance of IET's 

role as a community change agent in an effort to boost the national development agenda 
by strengthening religious aspects in the context of non-formal education. 

BAB 1 

1 PENDAHULUAN 

Bab pendahuluan ini menghuraikan latar belakang kajian, permasalahan kajian, tujuan 

dan objektif kajian, persoalan kajian, hipotesis kajian, kepentingan kajian, skop dan 

limitasi kajian, definisi terma yang digunakan dalam kajian ini dan rumusan 

keseluruhan. Penjelasan tentang perkara-perkara tersebut bertujuan memberikan 
pengenalan awal secara komprehensif dan holistik tentang kajian yang dijalankan ini 

kepada pembaca dan pengkaji lain.  

1.1 Latar Belakang Kajian 

Pembangunan negara bangsa dan insan kelas pertama melalui sistem pendidikan telah 
menjadi agenda utama negara dalam usaha mencapai status negara maju menjelang 

tahun 2020. Matlamat pendidikan yang dizahirkan dalam Falsafah Pendidikan 

Kebangsaan (FPK) adalah bercorak individu dan kemasyarakatan (Saharia, 2015) kerana 

FPK bertujuan membentuk insan yang memiliki potensi secara holistik, berilmu, 

berketerampilan, berakhlak mulia, bertanggungjawab dan berkeupayaan mencapai 

kesejahteraan diri. FPK juga menjadi teras kepada pembangunan Falsafah Pendidikan 

Islam (FPI) untuk pemantapan sikap, kemahiran, keperibadian dan pandangan hidup 

seorang individu bertunjangkan al-Quran dan al-Sunnah.  

Bagi mencapai matlamat FPK dan FPI, guru khususnya guru pendidikan Islam (GPI) 

dituntut untuk memainkan peranan bukan sahaja dalam menyampaikan ilmu bagi 

membentuk kepercayaan, pengetahuan, kemahiran dan pemahaman yang diperlukan 
oleh masyarakat (Abdul  Halim el-Muhammady, 1986; Kamarul Azmi & Ab. Halim,  

2007), bahkan GPI perlu bertindak sebagai pemangkin perubahan (catalyst) ke arah 

pembentukan masyarakat yang bertamadun (Zakaria, Noranizah & Abdul Fatah, 2012) 

terutamanya dalam era pasca moden (Maimun Aqsha, Sabariah & Mohd Sham, 2016). 

Tambahan pula, Mahdzir (2016) menegaskan peranan guru seharusnya tidak terhad 

kepada persekitaran sekolah dan murid sahaja kerana berdasarkan ketetapan di bawah 

domain sosial Standard Guru Malaysia iaitu di bawah Standard 1 (Amalan Nilai 

Profesionalisme Keguruan), guru juga perlu memainkan peranan dalam konteks 

kemasyarakatan.   

Kesinambungan peranan GPI dalam konteks masyarakat boleh dilaksanakan menerusi 

PI tidak formal memandangkan Islam turut menekankan konsep pendidikan sepanjang 

hayat, pembangunan seluruh potensi manusia, tanggung jawab manusia terhadap 
Pencipta dan sesama manusia serta menghargai alam melalui ilmu dan iman (Abdul 

Halim el-Muhammady, 1991; Khatijah, Zulkiple, Maziahtusima, Siti Rugayah & Noor 

Azizi, 2017; Wawan, 2016). Pendidikan tidak formal adalah pelengkap kepada 

pendidikan formal sedia ada (Coombs, 1976; M. Mahruf & Andrew, 2018; Solahuddin, 

Mohd Sobri & Zaheruddin, 2014). Tambahan pula, bagi menghadapi cabaran hidup yang 

semakin kompleks, PI tidak formal diperlukan sebagai sokongan kepada individu dan 

masyarakat dalam proses pembangunan nilai dan akhlak (Kamiz Uddin & Mohammad 

Aman, 2006; Shuhadak & Ibnor Azli, 2014; Tampubolon, 2007). 

Sejarah perkembangan pendidikan negara menunjukkan PI tidak formal dalam kalangan 

masyarakat khususnya masyarakat Melayu bermula selepas kedatangan Islam ke 
Semenanjung Tanah Melayu pada abad ke empat belas (Mohd Roslan & Wan Mohd 

Tarmizi, 2011; Rosnani, 2004). Berdasarkan pandangan Rogers (1975), guru agama 

mempunyai pengaruh besar dalam komuniti setempat dan sering dilibatkan dalam 

urusan kemasyarakatan (Wall & Callister, 1999). Penglibatan aktif guru agama dalam 

mendidik masyarakat secara tidak formal pada zaman pra kemerdekaan tersebut lebih 

menjurus kepada perjuangan menyedarkan dan mengukuhkan identiti Melayu Islam 

(Ibrahim Majdi & Mariam, 2017; Latifah et al., 2012), memberi bimbingan dalam urusan 

akidah dan ibadah (Masyhurah, Harun, Maimun & Siti Aisyah, 2015) serta 

membangkitkan kesedaran masyarakat Islam untuk kembali kepada suruhan Islam 

(Mashitah, 2013).  

Sehingga hari ini, kepercayaan masyarakat terhadap golongan agamawan masih kukuh 

di mana kajian oleh Riaz (2015) mendapati institusi keagamaan yang terdiri daripada 
para ulama’, imam, pendakwah termasuklah guru agama mendapat kepercayaan 

tertinggi dalam kalangan masyarakat. Ini selari dengan Hambali (2017) di mana beliau 

berpandangan GPI seharusnya menjadi contoh dan ikutan di peringkat kekeluargaan 

mahupun masyarakat umum dengan memainkan peranan dalam tiga peringkat iaitu 

sebagai pengajar dan pendidik di sekolah,  pendidik keluarga  serta sebagai pembina, 

pembangun dan pendorong masyarakat.  

Kebergantungan masyarakat terhadap GPI dalam aspek kehidupan dalam era globalisasi 

dan pasca modenisasi juga dilihat masih utuh apabila aspek agama dan kerohanian masih 

menjadi keutamaan masyarakat sebagai salah satu dimensi ukuran kesejahteraan hidup. 

Laporan kajian Indeks Kesejahteraan Keluarga Malaysia 2011 (Lembaga Penduduk dan 

Pembangunan Keluarga Negara [LPPKN], 2013) menunjukkan masyarakat meletakkan 
domain Keluarga dan Agama/Kerohanian sebagai indikator paling penting ke arah 

mencapai tahap kesejahteraan keluarga. Dapatan ini menjadi satu input yang penting dan 

asas kepada keperluan untuk mendalami bagaimana GPI dapat memainkan peranan 

sebagai ejen perubahan sepertimana jangkaan masyarakat terhadap mereka, apatah lagi 

perkembangan semasa dalam negara menunjukkan bilangan GPI terutamanya di sekolah 

agama swasta semakin meningkat ekoran pertambahan permintaan terhadap pendidikan 

aliran agama yang menawarkan pendidikan seimbang akademik dan agama (Mohd 

Abdul Halim, 2013) di samping  galakan pihak kerajaan bagi memastikan setiap 

golongan rakyat mendapat peluang pendidikan yang sempurna (Nazli, 2019).  

Menurut statistik, terdapat kira-kira 1335 orang GPI yang berada di sekolah-sekolah 

agama swasta (Bahagian Pendidikan Swasta KPM, 2016) dan ini tidak termasuk GPI di 

sekolah agama swasta di bawah pentadbiran Jabatan Agama Islam Negeri (JAIN), Majlis 

Agama Islam Negeri (MAIN), Jabatan Kemajuan Islam Malaysia (JAKIM) dan di 

sekolah agama swasta yang diurus oleh individu persendirian tetapi didaftarkan untuk 

urusan pemantauan oleh JAIN dan MAIN. Selangor mencatatkan bilangan sekolah 

agama swasta tertinggi di Malaysia (rujuk Lampiran 1) dan bilangan GPI sekolah agama 

swasta di Selangor sehingga Januari 2017 sahaja telah mencecah 8410 orang (JAKIM, 

2017). Kesemua guru ini bertanggung jawab untuk merealisasikan FPK dan FPI 
walaupun tugas ini amat kompleks dan mencabar (Salbiah, Jamil, Mohd Aderi & 

Aminudin, 2017). Namun begitu, ia merupakan tuntutan dalam agama Islam yang perlu 

digalas oleh GPI (Omar, Che Noh, Hamzah & Kasan, 2014), baik GPI di sekolah 

kerajaan mahupun swasta.  

Disebabkan oleh peranan yang kompleks ini, didapati ramai pengkaji di Malaysia telah 

membincangkan konsep guru sebagai ejen perubahan dalam konteks keagamaan dan 

kemasyarakatan misalnya guru sebagai ejen perubahan yang memupuk nilai  keagamaan 

modal insan (Ahmad Tarmizi & Ab. Halim, 2013; Noornajihan et al., 2019; Tajul Ariffin 

& Nor’Aini, 2002), guru sebagai ejen perubahan yang menyuburkan nilai-nilai asas 

masyarakat (Zakaria, Noranizah & Abdul Fatah, 2012), guru sebagai ejen perubahan 

yang menyebarkan ilmu kepada masyarakat, membentuk sahsiah sesuai dengan norma 

dan nilai masyarakat, membentuk masyarakat penyayang, menjadi suri  teladan kepada 
masyarakat serta memberi perkhidmatan kepada masyarakat setempat menerusi bidang 

yang dikuasai (Zuria, 2000).  

Kajian lain yang pernah dijalankan juga telah merujuk GPI sebagai ejen perubahan 

dalam konteks sosial di mana GPI adalah golongan yang  bertanggung jawab 

menanamkan nilai-nilai luhur dan baik dalam masyarakat (Ahmad Tarmizi & Ab. Halim, 

2013; Noornajihan et al., 2019) serta menjadi qudwah hasanah kepada masyarakat 

dengan menunjukkan contoh teladan sama ada secara langsung atau tidak langsung 

(Salbiah et al., 2016). Ejen perubahan hendaklah memiliki sifat dan kualiti yang baik 

dari segi peribadi, professional dan sosial dan mampu bertindak sebagai pengurus, 

fasilitator, ahli psikologi, pakar rujuk, inovator, penilai dan pemimpin (Mahmud, 2010 

dalam Rohana et al., 2012).  

Fungsi GPI dalam konteks PI tidak formal yang dibincangkan dalam kajian ini adalah 

mirip kepada fungsi ejen pengembangan atau ejen perubahan meskipun dalam konteks 

yang berbeza. Berdasarkan pandangan teori peranan yang menjadi asas kepada kajian 

ini, seseorang itu akan memainkan peranan dalam situasi berbeza mengikut jangkaan 

dan harapan orang lain berdasarkan identiti sosial yang dipegang oleh mereka. Fungsi 

GPI sebagai ejen perubahan dalam konteks PI tidak formal menurut FPK dan FPI adalah 

ke arah membangunkan insan melalui aspek moral, material dan kerohanian (spiritual) 

yang bertujuan mengoptimumkan kesejahteraan dan kelestarian jati diri (Noor Shakirah 

& Muhammad Azizan, 2014). Fungsi ejen perubahan dalam pendidikan pengembangan 

pula adalah untuk membawa perubahan ke atas pengetahuan, sikap dan kemahiran klien 

(masyarakat) ke arah peningkatan dalam taraf ekonomi dan kualiti hidup klien (Rahim, 

2011). Maka, boleh disimpulkan bahawa fungsi ejen perubahan dalam pendidikan 
pengembangan dan fungsi GPI dalam kajian ini adalah sama berdasarkan matlamat akhir 

pendidikan yang ditekankan. 

Di sebalik persepsi positif masyarakat terhadap GPI,  peningkatan dalam gejala sosial 

dalam kalangan masyarakat juga sering dikaitkan dengan kegagalan pendidikan agama 

dalam menangani isu tersebut (Chuah, 2002). Masyarakat juga masih mempersoalkan 

kredibiliti golongan agamawan ekoran terdapat isu negatif yang melibatkan GPI (Mohd 

Anuar et al., 2016) selain pelbagai isu sensitif yang menyentuh sensitiviti kaum dan 

agama,  kelonggaran ikatan keharmonian dalam kalangan masyarakat berbilang kaum 
(Mohd. Shuhaimi & Osman Chuah, 2013) serta tahap kefahaman dan persepsi negatif 

kaum lain tentang Islam masih menebal (Asrul, 2002; Mohamed Mihlar et al.,  2017; 

Osman, 2006; Seng, 2009).  Justeru, timbul persoalan tentang sejauh mana prestasi GPI 

dalam memainkan peranan sebagai ejen perubahan dalam aspek pembentukan nilai dan 

akhlak di peringkat masyarakat. 

Kajian lepas menunjukkan prestasi mempunyai hubungan dengan pelbagai faktor seperti 

faktor kompetensi (Ifenkwe, 2012; Rahmah & Syahida, 2010; Rodriguez, 2014; 

Salmiah, 2004; Shamsulkhairi, 2006; Tiraieyari, Khairuddin, Azimi & Jegak, 2010), 

personaliti (Chapman et al., 2017; Edgar, Zhang & Geare, 2018; Kementerian 

Pertahanan Malaysia, 2012; Riziandy & Fatimah Wati, 2013),  karakterisitk ejen seperti 

tahap pendidikan formal, pengalaman kerja lepas, motif pekerjaan, pengalaman semasa 

usia kanak-kanak dan umur (Ifenkwe, 2017) serta faktor individu dan persekitaran 
(Mahazi, 2016; Ragasa, Ulimwengu & Randriamamonjy, 2015).  

Faktor individu yang mempunyai hubungan dengan prestasi dan sering dikaji sama ada 

dalam bidang pendidikan mahupun konteks organisasi antaranya ialah efikasi kendiri 

(EK), orientasi matlamat dan pembelajaran berterusan. EK didapati mempunyai 

hubungan yang positif dengan pelbagai aspek prestasi pekerjaan seperti kepimpinan 

transformasi (Chan, 2020), sikap terhadap kerjaya (Marcionetti & Rossier, 2019), 

pengurusan kerjaya (Runhaar, Bouwmans & Vermeulen, 2019), kecederungan kepada 

sesuatu kerjaya (Krueger, Reily & Carsrud, 2000), pembangunan kerjaya (Chan, 2020), 

latihan dan pengalaman mengajar guru (Abd. Rahim, Mohd. Majid, Rashid & Lyndon, 

2005; Gan, Liu, & Yang, 2020; Khalid, Zurida, Shuki & Ahmad Tajuddin, 2009) serta 

pembelajaran organisasi (Noor Azizah, Sharimah & Siti Nur Afikah, 2018). Kajian oleh 
Noornajihan et al. (2019) mendapati tahap prestasi peranan sebagai ejen perubahan 

masyarakat dalam kalangan GPI berada pada tahap memuaskan sahaja meskipun tahap 

EK GPI adalah tinggi. GPI masih lagi tidak dapat memenuhi jangkaan masyarakat 

terhadap peranan sebagai suri teladan menerusi pendekatan berdakwah disebabkan GPI 

lebih fokus kepada tugasan rutin sebagai pendidik dan yang berkaitan aspek 

pembangunan kendiri sama ada spiritual dan dalaman individu GPI sendiri.  

Orientasi matlamat (OM) juga dapat membezakan prestasi serta kebolehan seorang 

pekerja dengan yang lain (Cellar et al., 2011; Payne, Youngcourt & Beaubien, 2007; 

VandeWalle, 1997). OM didapati mempengaruhi prestasi adaptif dan prestasi kerja 

proaktif (Marques-Quinteiro & Curral, 2012) serta tingkah laku pencarian maklum balas 

(Chugtai & Buckley, 2010; Runhaar et al., 2010) dan tingkah laku proaktif (Zhang, Law, 

& Lin, 2016). Selain itu, OM didapati mempunyai kesan kuat terhadap prestasi kerja dan 
kreativiti, kerana OM dapat menentukan taktik pengaturan diri pekerja, termasuk usaha 

mereka, tujuan yang ditentukan sendiri, pencarian maklum balas, kegigihan, dan strategi 

pembelajaran (Brett et al., 2016). Kajian ke atas guru menunjukkan OM mempunyai 

hubungan dengan penglibatan guru dalam aktiviti pembangunan profesional (Kunst, 

Woerkom & Poell, 2017) serta tahap EK guru (Butler, 2007; Runhaar et al., 2010; 

Schiefele & Schaffner, 2015). OM juga mampu mendorong seseorang untuk 

meningkatkan prestasi walaupun dalam situasi yang sukar (Ucar & Bozkaya, 2016) serta 

melakukan perubahan dalam diri mereka (Pudelko & Boon, 2014).  OM mempunyai 
kesan kuat terhadap prestasi kerja dan kreativiti, kerana OM menentukan taktik 

pengaturan diri pekerja, termasuk usaha mereka, tujuan yang ditentukan sendiri, 

pencarian maklum balas, kegigihan, dan strategi pembelajaran (Brett et al., 2016). 

Seterusnya, faktor amalan pembelajaran berterusan sama ada dalam bentuk formal dan 

informal  didapati dapat mempengaruhi prestasi pekerjaan individu (Blaschke, 2012; 

Desimone, 2018; Mundhe & Herkal, 2013; Nur Shafini et al., 2016; Park & Choi, 2016; 

Rowold, Hochholdinger & Schilling, 2008). Kajian terhadap guru menunjukkan 

pembelajaran berterusan mampu membentuk amalan positif dan kemahiran yang terkini 

serta membantu mereka menjalankan tugas dan amanah dengan efisyen dan efektif 

(Rosnah, Muhammad Faizal & Saedah, 2013;  Zuraidah, 2009). Manakala, guru yang 

tidak diberikan pendedahan secukupnya melalui aspek pembangunan latihan berterusan 

tidak berjaya melaksanakan peranan sebagai ejen perubahan berkesan (Rubagiza et al., 
2016) berbanding dengan guru yang dilatih (Celone et al., 2016). Pembelajaran 

berterusan yang dikaji dalam konteks pekerjaan lain turut menemukan hubungannya 

dengan amalan dan kemahiran tertentu (Cameron & Harrison, 2012) dan komitmen 

terhadap organisasi (Norashikin & Thahira Bibi, 2014). Selain itu, pembelajaran 

berterusan juga didapati berperanan sebagai pengantara separa (partial mediator) antara 

pemboleh ubah personaliti-persekitaran dengan kecekapan (Takase, Yamamoto & Sato, 

2017), dan hubungan antara estim kendiri berasaskan organisasi dengan prestasi peranan 

(Hahn & Mathews, 2018).  

Kesimpulannya, GPI mampu membawa perubahan pengetahuan, sikap dan kemahiran 

dengan memainkan peranan sebagai ejen perubahan menerusi pendidikan tidak formal. 

Aplikasi konsep pendidikan pengembangan dalam merealisasikan peranan GPI sebagai 
ejen perubahan masyarakat yang dikemukakan dalam kajian ini dilihat adalah relevan 

dan sesuai dengan konteks budaya tempatan di mana golongan agamawan termasuk GPI 

mempunyai status dan kedudukan sosial yang penting dalam masyarakat. Justeru itu, 

adalah penting kajian ini dijalankan bagi mengenalpasti prestasi peranan GPI sebagai 

ejen perubahan masyarakat dalam konteks pendidikan tidak formal dan hubungannya 

dengan faktor-faktor individu terpilih seperti EK, OM dan pembelajaran berterusan. 

1.2 Permasalahan Kajian 

Peranan guru sebagai ejen perubahan masyarakat dalam konteks pendidikan tidak formal 

boleh dilaksanakan apabila guru menyumbang dalam aktiviti kemasyarakatan iaitu 

aktiviti di luar sekolah seperti menyampaikan kuliah di masjid mahupun surau, 

membuka kelas pengajian al-Quran dan fardhu ain di waktu malam dan hujung minggu, 

menghantar karya penulisan di majalah (Kamarul Azmi Jasmi 2010) berdasarkan bidang 

kepakaran guru (Abdullah & Ainon, 2006). Namun begitu, kajian lepas mendapati GPI 

kurang menggunakan kaedah ini untuk menyampaikan ajaran Islam kepada masyarakat 

(Ab. Halim, Muhamad Faiz & Kamarul Azmi, 2012) sedangkan keperluan untuk GPI 

berperanan sebagai ejen perubahan bukan sahaja disebabkan oleh tuntutan masyarakat 

tetapi ia telah dinyatakan secara eksplisit dalam Model Standard Guru Malaysia di 

bawah amalan nilai profesionalisme.  

Pelbagai isu yang berlaku dalam masyarakat (Ma Razhanlaily & Salasiah Hanin, 2016; 
Syarul Azman, Muhammad Yusuf, Sahlawati & Siti Khaulah, 2018) sering dikaitkan 

dengan tahap pegangan agama yang longgar (Siti Aishah & Sidar, 2016) dan ini 

menjadikan keperluan GPI untuk berperanan sebagai ejen pembentukan akhlak dalam 

kalangan masyarakat perlu diteruskan selain pendidikan formal di sekolah. Namun 

begitu, realiti penglibatan GPI dalam aktiviti kemasyarakatan menerusi pendidikan tidak 

formal yang berbeza daripada norma tugasan seharian didapati masih rendah (Asmadi 

& Ramlan, 2020; Muhamad Suhaimi & Mohd Yusof, 2014) dan perlu diberikan 

perhatian serius (Noornajihan et al., 2019; Muhamad Zahiri et al., 2012).  

Selain penglibatan GPI dalam aktiviti kemasyarakatan masih rendah, dimensi 

pengukuran bagi menilai prestasi peranan GPI sebagai ejen perubahan masyarakat sedia 

ada didapati tidak komprehensif dan ekstensif di mana belum terdapat mana-mana 

instrumen khusus yang boleh digunakan untuk menilai tahap prestasi peranan GPI 
sebagai ejen perubahan masyarakat. Penilaian tahap sumbangan kemasyarakatan GPI 

melalui kajian sebelum ini diukur dengan menggunakan bilangan item yang sangat 

terhad (Muhamad Zahiri et al., 2012; Noornajihan, 2014) menyebabkan timbul 

keperluan terhadap kajian ini untuk meluaskan dimensi pengukuran prestasi peranan 

GPI sebagai ejen perubahan berdasarkan takrifan peranan ejen perubahan yang sering 

digunakan dalam kajian lain. Ketiadaan dimensi ukuran yang jelas juga mungkin 

menjadi faktor kepada penilaian prestasi GPI sebagai ejen perubahan dalam kajian lepas 

hanya memberi fokus kepada peranan GPI dalam konteks formal di sekolah, misalnya 

melihat ciri kualiti guru cemerlang (Ghazali, 2012; Kamarul Azmi, 2010; Mohd Kassim, 

2010), personaliti GPI (Solahuddin & Nor Azzuwal, 2017) dan pengaruh imej dan 

integriti GPI (Syed Najmuddin et al., 2009). Tambahan pula, kajian lepas 
kebanyakannya memberi tumpuan kepada GPI di sekolah kerajaan dan kurang kajian 

dibuat ke atas GPI yang berada di sekolah agama swasta sedangkan peranan GPI di 

sekolah agama swsata sama penting dengan GPI di sekolah kerajaan berdasarkan 

peningkatan minat masyarakat terhadap pendidikan agama (Fazurawati, 2017).  

Faktor individu GPI juga mungkin memberi kesan kepada tahap penglibatan GPI sebagai 

ejen perubahan masyarakat walaupun kajian lepas berkaitan prestasi pekerjaan termasuk 

prestasi peranan mendapati faktor kontekstual memberi sumbangan besar dalam 

meningkatkan prestasi. Meskipun  faktor individu mempunyai kesan yang lebih 

signifikan berbanding faktor kontekstual dalam menentukan prestasi (van Daal, Donche 

& Maeyer, 2014), faktor individu kurang diberikan tumpuan (Jundt, Shoss & Huang, 

2015). Justeru, pemilihan faktor individu seperti efikasi kendiri, orientasi matlamat dan 

pembelajaran berterusan dalam kajian ini adalah untuk melihat hubungan faktor-faktor 
tersebut dengan prestasi peranan dan kesan pengantara pembelajaran berterusan 

terhadap hubungan antara faktor tersebut berdasarkan dapatan kajian lepas di mana 

faktor-faktor tersebut didapati mempunyai hubungan dengan prestasi. 

Konsep peranan GPI sebagai ejen perubahan dalam kebanyakan kajian lepas kurang 

dijelaskan menggunakan teori sedia ada khususnya daripada perspektif pendidikan 

pengembangan. Konsep prestasi peranan yang sering dirujuk dalam kajian lepas lebih 

sesuai dengan konteks pekerjaan umum dengan menggunakan teori seperti Teori 
Prestasi Umum (Campbell, 1990), Teori Prestasi Adaptif (Pulakos et al., 2000) dan  

Teori Prestasi Berasaskan-Peranan (Welbourne et al., 1998). Konsep prestasi peranan 

dalam kajian ini pula melibatkan prestasi yang dijangkakan perlu dimainkan oleh GPI 

menurut persepsi masyarakat dalam konteks pendidikan tidak formal. Oleh itu, konsep 

prestasi peranan GPI sebagai ejen perubahan masyarakat yang dilihat dalam kajian ini 

adalah berdasarkan pandangan Teori Peranan (Biddle, 1986) dengan menggabungkan 

konsep prestasi adaptif, peranan tambahan dan prestasi peranan. Peranan GPI sebagai 

ejen perubahan pula adalah menurut Model Perubahan Terancang (Havelock & 

Havelock, 1973) iaitu ejen perubahan berkesan hendaklah memiliki ciri-ciri seorang 

pemangkin perubahan,  penyelesai masalah, penghubung sumber dan pembantu proses. 

Penggabungan konsep ini adalah selari dengan pandangan oleh Borman dan Motowidlo 

(1993) serta Campbell (1990) bahawa terdapat keadaan di mana konsep prestasi boleh 
dijelaskan dengan melibatkan gabungan dimensi pekerjaan dan bukan-pekerjaan.  

Berdasarkan perbincangan di atas, kajian ini perlu dilakukan bagi memenuhi jurang 

kajian lepas. Kajian yang dijalankan ini adalah untuk meneroka dan menguji model 

untuk menjelaskan hubungan antara pembelajaran berterusan, efikasi kendiri, orientasi 

matlamat dan prestasi peranan sebagai ejen perubahan masyarakat dalam kalangan GPI 

sekolah agama swasta di Selangor serta peranan pembelajaran berterusan sebagai 

pengantara terhadap hubungan antara kesemua pemboleh ubah yang dikaji.  

1.3 Persoalan Kajian 

Berdasarkan kepada permasalahan kajian yang dinyatakan,  kajian ini bertujuan mencari 

jawapan kepada persoalan-persoalan kajian berikut: 

Soalan Kajian 1  

 

Apakah tahap efikasi kendiri, pembelajaran berterusan, orientasi matlamat dan prestasi 

peranan sebagai ejen perubahan masyarakat dalam kalangan GPI sekolah agama swasta 

di Selangor, Malaysia? 

Soalan Kajian 2 

 

Adakah terdapat hubungan yang signifikan antara efikasi kendiri, pembelajaran 

berterusan, orientasi matlamat dan prestasi peranan sebagai ejen perubahan masyarakat 

dalam kalangan GPI sekolah agama swasta di Selangor, Malaysia?   

Soalan Kajian 3  
 

Adakah pembelajaran berterusan bertindak sebagai pengantara bagi hubungan antara 

efikasi kendiri, orientasi matlamat dengan prestasi peranan sebagai ejen perubahan 

masyarakat dalam kalangan GPI sekolah agama swasta di Selangor, Malaysia. 

1.4 Tujuan dan Objektif Kajian 

Secara  keseluruhan, kajian ini bertujuan meninjau kesan pengantara pembelajaran 

berterusan terhadap hubungan antara efikasi kendiri, orientasi matlamat dan prestasi 

peranan GPI sekolah agama swasta di Selangor sebagai ejen perubahan masyarakat. 

Secara khusus, kajian ini bertujuan mencapai objektif-objektif kajian seperti berikut: 

1. Menentukan tahap efikasi kendiri, pembelajaran berterusan, orientasi 

matlamat dan prestasi peranan sebagai ejen perubahan masyarakat dalam 

kalangan GPI sekolah agama swasta di Selangor, Malaysia.  

2. Menentukan hubungan antara efikasi kendiri, pembelajaran berterusan, 

orientasi matlamat dan prestasi peranan sebagai ejen perubahan masyarakat 

dalam kalangan GPI sekolah agama swasta di Selangor, Malaysia. 
3. Menilai peranan pembelajaran berterusan sebagai pengantara hubungan 

antara efikasi kendiri, orientasi matlamat dengan prestasi peranan sebagai 

ejen perubahan masyarakat dalam kalangan GPI sekolah agama swasta di 

Selangor, Malaysia.  

 

 

1.5 Hipotesis Kajian 

Berdasarkan kepada karya-karya dan dapatan kajian lepas seperti yang diterangkan 

dalam Bab 2, hipotesis kajian telah dibentuk. Secara keseluruhannya terdapat sepuluh 

hipotesis utama yang dibentuk untuk diuji. 

Hipotesis 1 : Terdapat hubungan yang positif dan signifikan antara efikasi kendiri 

dengan prestasi peranan sebagai ejen perubahan masyarakat dalam 

kalangan GPI sekolah agama swasta di Selangor, Malaysia. 

Hipotesis 2 : Terdapat hubungan yang positif dan signifikan antara pembelajaran 

berterusan dengan prestasi peranan sebagai ejen perubahan 

masyarakat dalam kalangan GPI sekolah agama swasta di Selangor, 

Malaysia. 

 

 
Hipotesis 3 : Terdapat hubungan yang negatif dan signifikan antara orientasi 

matlamat pencapaian dengan prestasi peranan sebagai ejen perubahan 

masyarakat dalam kalangan GPI sekolah agama swasta di Selangor, 

Malaysia. 

 

 

Hipotesis 4 : Terdapat hubungan yang positif dan signifikan antara orientasi 

matlamat pembelajaran dengan prestasi peranan sebagai ejen 

perubahan masyarakat dalam kalangan GPI sekolah agama swasta di 

Selangor, Malaysia. 

 

 
Hipotesis 5 : Terdapat hubungan yang positif dan signifikan antara efikasi kendiri 

dengan pembelajaran berterusan GPI sekolah agama swasta di 

Selangor, Malaysia. 

 

 

Hipotesis 6 : Terdapat hubungan yang positif dan signifikan antara orientasi 

matlamat pencapaian dengan pembelajaran berterusan GPI  sekolah 

agama swasta di Selangor, Malaysia. 

 

 

Hipotesis 7 : Terdapat hubungan yang positif dan signifikan antara orientasi 
matlamat  pembelajaran dengan pembelajaran berterusan GPI sekolah 

agama swasta di Selangor, Malaysia. 

 

 

Hipotesis 8 : Pembelajaran berterusan menjadi pengantara hubungan antara efikasi 

kendiri dengan prestasi peranan sebagai ejen perubahan masyarakat 

dalam kalangan GPI sekolah agama swasta di Selangor, Malaysia. 

 

 

Hipotesis 9 : Pembelajaran berterusan menjadi pengantara hubungan antara 

orientasi matlamat pencapaian dengan prestasi peranan sebagai ejen 

perubahan masyarakat dalam kalangan GPI sekolah agama swasta di 
Selangor, Malaysia. 

 

 

Hipotesis 10 : Pembelajaran berterusan menjadi pengantara hubungan antara 

orientasi matlamat pembelajaran dengan prestasi peranan sebagai ejen 

perubahan masyarakat dalam kalangan GPI sekolah agama swasta di 

Selangor, Malaysia. 

1.6 Kepentingan Kajian 

Meskipun terdapat  kajian yang  mengkaji peranan guru sebagai ejen perubahan telah 

dijalankan sebelum ini, kajian ini memberi fokus kepada penglibatan dan peranan GPI 

sebagai ejen perubahan masyarakat dari konteks yang berbeza iaitu dalam konteks 

pendidikan tidak formal. Ini merupakan satu konteks kajian baru di mana kajian 

dilakukan bagi menilai sejauh mana GPI berperanan sebagai ejen perubahan berdasarkan 

persepsi dan tanggapan masyarakat sejajar dengan kedudukan dan identiti sosial mereka. 

Selain itu, tahap prestasi peranan GPI sebagai ejen perubahan masyarakat dalam kajian 

ini dapat dijadikan kayu ukur oleh pihak KPM dalam menilai tahap pengamalan nilai 

profesionalisme dalam kalangan guru seperti yang terkandung dalam Model Standard 
Guru Malaysia sedia ada.  

Selanjutnya, kajian ini juga dapat meluaskan dimensi pengukuran bagi menilai prestasi 

peranan GPI sebagai ejen perubahan dengan pembinaan item-item yang lebih 

komprehensif menggunakan konsep ejen perubahan berkesan mengikut tafsiran 

Havelock dan Havelock (1973) sebagaimana kajian lepas yang pernah menggunakan 

konsep yang sama tetapi dalam konteks pekerjaan yang berbeza. Menerusi dimensi 

pengukuran prestasi peranan yang lebih terperinci, skop kajian peranan guru sebagai ejen 

perubahan boleh diperluaskan kepada konteks pendidikan tidak formal yang melibatkan 

masyarakat dan komuniti setempat.  

Kajian ini juga mengaplikasi konsep ejen perubahan dari perspektif pendidikan 

pengembangan. Ini merupakan satu penerokaan baharu dalam disiplin ilmu pendidikan 
pengembangan di mana konsep pendidikan pengembangan dapat diperluaskan kepada 

golongan agamawan sebagaimana kajian lepas yang menunjukkan penglibatan golongan 

agamawan dalam kerja-kerja pengembangan amat membantu dalam mencapai objektif 

program yang telah ditetapkan. 

Selain itu, kajian ini diharapkan dapat menjelaskan dan memenuhi kekurangan dalam 

kajian lepas disebabkan terdapat dapatan kajian lepas yang tidak konsisten dalam 

mengenalpasti bentuk hubungan antara faktor individu seperti efikasi kendiri, orientasi 

matlamat dan pembelajaran berterusan formal dan informal sama ada yang dilakukan 

secara individu mahupun secara berkumpulan dengan prestasi peranan. Pemilihan faktor 

individu efikasi kendiri, orientasi matlamat dan pembelajaran berterusan disebabkan 

oleh terdapat saranan daripada pengkaji lepas agar faktor ini diberikan tumpuan kerana 

telah dibuktikan mempunyai kesan yang lebih signifikan berbanding faktor kontekstual.  

Kajian ini juga diharapkan dapat menjelaskan konsep prestasi peranan ejen perubahan 

dalam konteks keagamaan khususnya yang melibatkan golongan guru kerana kajian ini 

menggabungkan konsep prestasi adaptif, peranan tambahan dan prestasi peranan dengan 

ciri-ciri ejen berkesan. Prestasi yang dimaksudkan dalam kajian ini adalah unik kerana 

ia melibatkan gabungan konsep peranan GPI mengikut jangkaan dan persepsi 

masyarakat terhadap GPI sebagaimana yang dijelaskan dalam Teori Peranan serta 

peranan GPI berdasarkan keperluan standard profesionalisme guru di Malaysia. 

Gabungan konsep prestasi dilakukan kerana ketiadaan teori prestasi khusus yang dapat 

menjelaskan konsep prestasi peranan GPI sebagai ejen perubahan yang dilihat dalam 

kajian ini. 

Kajian  ini juga mampu  membuka ruang dan peluang kepada pelbagai pihak seperti 

Jabatan Agama Islam Negeri, Jabatan Kemajuan Islam Malaysia serta agensi lain 
termasuk pihak sekolah untuk mengkaji realiti sebenar penglibatan GPI dalam 

masyarakat khususnya dalam aktiviti pendidikan berbentuk kemasyarakatan yang lebih 

mencabar dan berbeza daripada norma tugas seharian. Ini diharapkan dapat membantu 

pelbagai pihak yang terlibat sama ada secara langsung mahupun tidak langsung dalam 

usaha membina masyarakat yang mendukung nilai-nilai keagamaan sebagai asas dalam 

kehidupan. Selain dari itu, peranan sebagai ejen perubahan masyarakat dapat membantu 

individu GPI memperoleh pengalaman berharga yang dapat dijadikan input tambahan 

dalam meningkatkan kualiti pengajaran mereka di sekolah.  

Sehubungan dengan itu, hasil kajian ini juga diharap dapat memenuhi jurang kajian lepas 

dengan memberikan satu gambaran jelas tentang dimensi terpilih yang menyumbang 

kepada prestasi peranan sebagai ejen perubahan masyarakat dalam kalangan GPI sekolah 

agama swasta di Selangor.  Dapatan kajian ini diharapkan boleh dijadikan sebagai 
rujukan yang dapat memberikan maklumat kepada kajian-kajian yang berkaitan peranan 

GPI sebagai ejen perubahan masyarakat pada  masa akan datang. 

1.7 Skop dan Limitasi Kajian 

Kajian ini hanya melibatkan GPI yang berkhidmat di sekolah agama swasta di negeri 

Selangor dan tidak melibatkan GPI di sekolah agama swasta di negeri lain. Sekolah 

agama swasta yang terlibat dalam kajian pula hanya meliputi sekolah agama rendah, 

sekolah agama menengah dan sekolah tahfiz rendah dan menengah. Maka, perspektif 

yang diberikan dalam kajian ini adalah tidak menyeluruh dan tidak boleh digeneralisasi 

untuk semua GPI sekolah agama swasta di negara ini. 

Kajian ini juga hanya mengukur beberapa pemboleh ubah individu terpilih sahaja iaitu 

efikasi kendiri dan orientasi matlamat sebagai pemboleh ubah bebas manakala 

pembelajaran berterusan sebagai pemboleh ubah pengantara dan prestasi peranan 

sebagai ejen perubahan masyarakat sebagai pemboleh ubah bersandar. Maka, dapatan 

kajian ini adalah berdasarkan kepada pengukuran faktor-faktor yang dikaji sahaja 

Kemungkinan terdapat lain-lain faktor yang tidak dikaji dalam kajian ini seperti faktor 
persekitaran dan kepimpinan sedangkan faktor-faktor tersebut dapat mempengaruhi 

keputusan kajian.  

Bagi mengukur setiap pemboleh ubah, pengkaji telah mengadaptasi dan menterjemah 

instrumen soal selidik yang pernah digunakan oleh pengkaji lain dalam mengukur tahap 

efikasi, orientasi matlamat dan pembelajaran berterusan. Terdapat kemungkinan item-

item dalam soal selidik yang diadaptasi tidak bersesuaian dengan konteks budaya di 

Malaysia. Bagi mengukur tahap prestasi peranan pula, pengkaji hanya menggunakan 26 

item yang dibina oleh pengkaji sendiri berdasarkan kajian literatur tentang persepsi 
masyarakat terhadap peranan GPI sebagai ejen perubahan. Item-item tersebut juga 

adalah menurut empat jenis peranan ejen perubahan menurut pandangan Havelock dan 

Havelock (1973) iaitu sebagai pemangkin perubahan, penyelesai masalah, penghubung 

sumber dan pembantu proses. Maka, item-item yang dibina tersebut tidak 

menggambarkan lain-lain peranan ejen perubahan yang mungkin telah dimainkan oleh 

GPI tetapi tidak diukur dalam kajian ini. 

Selain itu, ketepatan maklumat yang diperoleh dalam kajian ini juga bergantung dan 

terbatas pada kefahaman serta kesediaan responden menjawab soal selidik secara jujur 

dan ikhlas. Ini kerana soal selidik ini akan dijawab sendiri oleh responden. Secara tidak 

langsung ia boleh meningkatkan risiko berat sebelah (bias) terhadap jawapan yang 

diberikan oleh responden. Walau bagaimanapun, dengan pemilihan sampel secara 

rawak, saiz sampel yang besar, langkah pendekatan statistik Model Persamaan 
Berstruktur (Structural Equation Modeling, SEM), dan tatacara pengumpulan data yang 

dirancang dengan teliti, kelemahan ini dapat diminimumkan. 

1.8 Definisi Terma 

1.8.1 Guru Pendidikan Islam (GPI) 

GPI dalam kajian ini merujuk kepada guru yang mengajar mata pelajaran Pendidikan 

Islam mengikut kurikulum dan silibus yang telah ditetapkan oleh Kementerian 

Pendidikan Malaysia (KPM) dan sedang berkhidmat sama ada di sekolah rendah dan 
menengah agama swasta di Selangor, Malaysia termasuklah di sekolah-sekolah tahfiz 

swasta. GPI ini dilantik sendiri oleh pihak pentadbir sekolah swasta mengikut syarat dan 

kelayakan yang ditentukan oleh pihak pengurusan sekolah. Sekolah agama swasta di 

Malaysia adalah di bawah pemantauan dan pengurusan Bahagian Pendidikan Swasta, 

Kementerian Pendidikan Malaysia dan juga Bahagian Pendidikan, Jabatan Agama Islam 

Negeri. 

1.8.2 Efikasi Kendiri Guru (EK) 

Konstruk efikasi kendiri (EK) dalam kajian ini adalah merujuk kepada konsep EK yang 

dikemukakan oleh Bandura (1997) iaitu kepercayaan individu terhadap keupayaan untuk 

menyusun dan melaksanakan tindakan tertentu bagi mencapai sesuatu matlamat. EK 

juga merujuk kepada kepercayaan berkaitan tugasan yang mengawal selia pilihan, usaha 

serta kegigihan dalam mengatasi halangan yang dihadapi yang dibina daripada pelbagai 

bentuk sumber maklumat yang diperoleh dan boleh ditonjolkan dalam bentuk penilaian 

sosial dan juga pengalaman secara langsung (Bandura, 1986). Efikasi kendiri yang 

dimaksudkan dalam kajian ini adalah tahap keyakinan dalaman GPI secara umum dan 

kepercayaan keseluruhan GPI terhadap kemampuan GPI mencapai prestasi yang 

diperlukan merentasi situasi pencapaian yang pelbagai. 

1.8.3 Pembelajaran Berterusan 

Pembelajaran berterusan dalam kajian ini adalah merujuk kepada istilah pembelajaran 

berterusan berkaitan kerjaya oleh London dan Smither (1999) iaitu proses peringkat 

individu dan berkumpulan yang bersifat dimulakan kendiri (self-initiated), 

menggunakan budi bicara (discretionary) dan bercorak proaktif. Ia juga merupakan 

aktiviti pembelajaran yang berkekalan untuk satu tempoh masa yang bersangkutan 
pembangunan kerjaya sama ada bersifat formal (bengkel, latihan dan lain-lain) mahupun 

informal (perbincangan dengan rakan sekerja, tugasan mencabar dan lain-lain). Dalam 

kajian ini, pembelajaran berterusan yang dimaksudkan adalah pembelajaran guru di 

tempat kerja   yang dilakukan sama ada secara individu mahupun berkumpulan dalam 

bentuk formal mahupun informal.  

1.8.4 Orientasi Matlamat  

Orientasi matlamat (OM) ditakrifkan sebagai orientasi tindakan dalam keadaan tertentu 

yang berkaitan dengan pencapaian dalam sesuatu tugas (Ames, 1992; Dweck, 1986; 

Nicholls, 1984). OM menentukan mengapa dan bagaimana seseorang cuba mencapai 

pelbagai objektif (Anderman & Maehr, 1994) dan merujuk kepada tujuan perilaku 

pencapaian yang menyeluruh. OM dalam kajian ini adalah merujuk kepada takrifan yang 

digunakan oleh Zweig dan Webster (2004) yang membahagikan orientasi matlamat 

kepada tiga jenis iaitu orientasi matlamat pembelajaran yang merujuk kepada usaha 

individu bagi meningkatkan pengetahuan, kemahiran dan kompetensi mereka, orientasi 

matlamat pencapaian yang merujuk kepada usaha individu untuk mempamerkan 
keupayaan dan kepakaran mereka dalam sesuatu pekerjaan serta orientasi matlamat 

pengelakan-pencapaian pula merujuk kepada kebimbangan individu terhadap kegagalan 

dan mempamerkan kekurangan kompetensi dalam melakukan sesuatu.  

1.8.5 Prestasi Peranan  

Prestasi peranan bermaksud sejauh mana seorang individu berkesan dalam 

melaksanakan peranan yang diberikan (Bray & Brawley, 2002). Dalam kajian ini, 

prestasi peranan bermaksud tahap tingkah laku GPI bagi melaksanakan peranan 

tambahan  di luar skop tugas hakiki GPI sebagai guru di sekolah. Tingkah laku ini 

merangkumi tingkah laku membantu, inisiatif  kendiri, nilai sivik dan pembangunan 

kendiri yang digabungkan dengan empat ciri peranan sebagai ejen perubahan berkesan 

yang dikemukakan oleh Havelock dan Havelock (1973) iaitu peranan sebagai 
pemangkin perubahan, penyelesai masalah, pembantu proses dan penghubung sumber 

serta setiap takrifan adalah menurut Rahim (2011).  



© C
OPYRIG

HT U
PM

 

14 

1.8.6 Ejen Perubahan  

Takrifan ejen perubahan menurut Caldwell (2003) ialah seseorang yang memainkan 

peranan yang signifikan dalam memulakan, mengurus dan melaksanakan perubahan. 

Ejen perubahan dalam kajian ini adalah merujuk kepada guru yang berpandangan global 

dan berfikiran terbuka untuk menerima pemikiran dan pendekatan terkini, mempunyai 

kemahiran dan peluang untuk mempengaruhi pendidikan dan pembelajaran di semua 

peringkat masyarakat. Ejen perubahan dalam kajian ini juga merujuk kepada guru yang 

menjalankan tanggung jawab sosial dan bertindak sebagai aktor yang memacu 

perubahan dalam komuniti pendidikan dan juga masyarakat mencakupi segenap aspek 

kehidupan manusia seperti rohani, intelek, emosi dan jasmani yang dilakukan secara 
berperingkat-peringkat bagi menjaga, membesarkan dan mendidik individu lain untuk 

mencapai kepada kesempurnaan iaitu berupaya berperanan sepertimana tujuan asal ia 

dicipta.  

1.9 Rumusan 

Secara keseluruhan, bab ini menerangkan tentang latar belakang kepada permasalahan 

kajian yang menjadi minat pengkaji untuk diteroka dan mencari jawapan kepada 

permasalahan tersebut iaitu hubungan antara efikasi kendiri, orientasi matlamat dan 

prestasi peranan sebagai ejen perubahan masyarakat dengan pembelajaran berterusan 

sebagai pemboleh ubah pengantara. Penyataan masalah kajian diterangkan berdasarkan 

rujukan kepada kajian-kajian lepas. Bab ini juga menjelaskan objektif dan persoalan 

kajian serta kepentingan kajian terhadap teori dan praktis. Berdasarkan kepada ulasan 

kajian dan teori yang dikemukakan, hipotesis kajian dibentuk untuk diuji. Definisi terma 

berkaitan GPI, pembelajaran berterusan, efikasi kendiri, prestasi peranan dan ejen 

perubahan masyarakat juga dibincangkan dalam bab ini. Bab yang berikutnya akan 

membincangkan penulisan-penulisan lepas yang akan  dikupas dalam kajian ini iaitu 
yang berkaitan dengan efikasi kendiri, pembelajaran berterusan, orientasi matlamat dan 

prestasi peranan. 

